
Од 1 јануари 2017 година, во надлежност на Дирекцијата за големи даночни обврзници преминаа уште 170 
даночни обврзници. Исполнувањето на повеќе критериуми, меѓу кои придонес и зголемено учество во буџетските 
приходи, износ на платен данок, добри финансиски показатели во работењето во 2016 година се причините 170 
субјекти кои досега имале даночен третман на средни бизниси, да преминат во оваа Дирекција на УЈП. 

Согласно политиките за ефикасно администрирање на даночните обврзници, УЈП преку Дирекцијата за 
големи даночни обврзници има воспоставено посебен систем на работа, кој е усогласен со спецификите, но и 
потребите на големите обврзници за поинаков тип на даночни услуги и комуникација, кои произлегуваат од 
нивниот економски потенцијал и учество на пазарот.
Нашата мисија е да обезбедиме висок квалитет на услуги, поедноставени даночни постапки за навремено 
и точно исполнување на обврските и праведно и ефикасно собирање на даноците, а препознавањето на 
предизвиците на компаниите согласно нивниот статус и профил на пазарот е предуслов и за успешната 
соработка и градењето на партнерски однос со даночната администрација дизајнирани согласно нивните 
потреби. 
Со ова проширување на листата, Дирекцијата од 1 јануари 2017 година, администрира вкупно 435 компании кои 
од даночен аспект имаат третман на големи даночни обврзници.

Краток историјат за Дирекцијата за големи даночни обврзници (ДГДО)

Посебниот систем за работа со големите даночни обврзници во Македонија е воспоставен на 1-ви Октомври 
2006 година, по препорака на ФАД Одделот на Меѓународниот Монетарен Фонд. Како нова организациона 
единица во рамките на УЈП, Дирекцијата за големи даночни обврзници е основана и работи согласно 
позитивните искуства и практики имплементирани во модерните даночни администрации.
Во 2006 година, ДГДО администрира 133 даночни обврзници. Во наредните години листата на големи 
обврзници се проширува, а за прв пат заради променети услови на стопанисување и неисполнување на 
критериумите за припадност, 33 компании ја напуштија Дирекцијата во 2016 година.

Година 2006 2007 2008 2009 2010 2011 2012 2013 2014 2015 2016 2017
Големи даночни 
обврзници

133 133 177 175 235 257 265 299 299 298 294 435

На листата на најголеми даночни обврзници под “капата“ на ДГДО се вбројуваат компаниите од секторот 
нафтена индустрија, енергетскиот сектор, од металургискиот сектор, понатаму сите банки, осигурителни и 
лизинг компании во Македонија, странски инвестиции, како и компании кои вршат општествено значајни 
дејности и јавни претпријатија и други компании. Основните критериуми за влез во категоријата на големи 
даночни обврзници се: годишен бруто промет; вкупна наплата на даноци; остварен финансиски резултат; сите 
банки и осигурителни компании; странски инвестиции. 

Следејќи го развојот на компаниите и нивниот придонес во Буџетот на РМ, во досегашното постоење на УЈП 
практично се потврди дека посебниот третман и издвојувањето на големите даночни обврзници во посебна 
дирекција обезбедува поголем квалитет на услугите кон даночните обврзници, унапредување на партнерскиот 
однос со даночните обврзници во насока на доброволно исполнување на даночните обврски и усогласеност, и 
најважно поголема грижа за правата на даночниот обврзник во Македонија.

Прием на нови 170 субјекти во групата на големи даночни обврзници 

